
Predznaci Sudnjeg dana

Znanje o Sudnjem danu

Znanje o tačnom trenutku nastupanja Sudnjeg dana posjeduje samo Allah Uzvišeni. On veli: Ljudi te pitaju o Smaku svijeta, reci: To jedino Allah zna! A ti ne znaš, možda je Smak svijeta blizu!

Predznaci Sudnjeg dana

Poslanik, sallallahu alejhi ve sellem, je nas obavijestio o predznacima Sudnjeg dana i oni se dijele na dvije vrste:

1. Veliki predznaci.

2. Mali predznaci.

Mali predznaci Sudnjeg dana

Takvih predznaka imamo tri grupe:

1. Predznaci koji su se desili i završili, kao što je poslanstvo Muhammeda, sallallahu alejhi ve sellem, njegovo preseljenje na onaj svijet, rascjepljenje Mjeseca, osvajanje Bejtu-l-makdisa, pojava vatre u Hidžazu.

Uzvišeni veli: Bliži se Čas i Mjesec se raspolutio! (El-Kamer, 1.)

Avf b. Malik prenosi da je Poslanik, sallallahu alejhi ve sellem, kazao: „Broji šest predznaka do Sudnjeg dana, a oni su: moja smrt, osvajanje Bejtu-l-makdisa, umiranje koje će vas zadesiti kao što ovce zadesi kuga, izobilje bogatstva, tako da će čovjek biti pozvan da mu se dadne nešto imetka, a on neće imati nikakve potrebe za tim, pojava nereda i iskušenja koja će zahvatiti svaku kuću, zatim ugovor i primirje koje će biti između vas i Benu Asfera koji će na kraju prekršiti ugovor i dolaziće vam sa osamdeset zastava (simbola), a ispod svakog od njih biće po dvanaest hiljada ratnika.“

Ebu Hurejre prenosi da je Poslanik, sallallahu alejhi ve sellem, kazao: „Neće nastupiti Sudnji dan sve dok se ne pojavi vatra na hidžaskoj zemlji, koja će obasjavati vratove deva u Basri.”
 

2. Predznaci koji su se pojavili i još uvijek traju, kao u pojava nereda, pojava lažnih poslanika, nestanak islamskog znanja, rasprostranjenost neznanja, mnoštvo policije i pomagača nepravde, pojava muzičkih instrumenata i njihovo dozvoljavanje, rasprostranjenost bluda, pijenje alkohola u velikim količinama i dozvoljavanje istog, nadmetanje u gradnji visokih kuća, ukrašavanje mesdžida i nadmetanje u njihovoj gradnji, mnoštvo ubistava, brzina protoka vremena, davanje odgovornih funkcija onima koji ih ne zaslužuju, poštivanje pokvarenjaka, ponižavanje pobožnih ljudi, mnogo će se pričati, a djela neće biti u skladu sa riječima, blizina pijaca – trgovina, pojava širka – mnogoboštva u ovom ummetu, velika škrtost, raširenost lažnog govora, mnoštvo imetka, mnoštvo trgovine, mnoštvo zemljotresa, smatranje povjerljivih osoba izdajicama, a i izdajica povjerljivim, pojava nemorala, prekidanje rodbinskih veza, loš odnos prema komšijama, uzdizanje pokvarenjaka nad dobrima, prodaja vlasti, nazivanje pozdrava samo onima koje poznajemo, traženje znanja kod mlađih osoba, mnoštvo pisanja, pojava izazovno obučenih osoba, mnoštvo lažnog svjedočenja, mnoštvo iznenadne smrti, nevođenje brige o halal zaradi, povratak arapskog poluotoka u pašnjake i rijeke, razgovor zvjeri i predmeta sa čovjekom, opsada Iraka i zabrana uvoženja hrane i novca (srebrenjaka), opsada Šama i zabrana uvoženja hrane i novca (zlatnika), primirje između muslimana i Rimljana koje će Rimljani prekršiti.

Ibn Omer prenosi da je Poslanik, sallallahu alejhi ve sellem, okrenut prema Istoku, kazao: „Iskušenje i nered će doći sa ove strane, nered će doći sa ove strane, odakle potječe šejtanski rog.“

3. Predznaci koji se još nisu pojavili, ali će se pojaviti baš onako kako ih je najavio Poslanik, sallallahu alejhi sellem, kao što je: povlačenje rijeke Eufrat sa brda zlata, osvojenje Carigrada (Konstantinopolisa) bez oružja, borba sa narodom Turk, bitka protiv jevreja u kojoj će muslimani nadvladati, pojava čovjeka iz Kahtana koji će ljude svojim štapom tjerati, a oni će mu se pokoriti, smanjivanje broja muškaraca, a povećavanje broja žena, tako da će biti pedeset žena naspram jednog muškarca, čišćenje Medine od pokvarenjaka i njeno rušenje na kraju vremena, skrnavljenje Bejtul Harama i rušenje Kabe, koja se poslije neće ponovo izgraditi, a srušiće je čovjek Abesinac koji se zove Zu Suvejkatejn.

Svi ovi predznaci koji su spomenuti su potvrđeni ispravnim predajama od Poslanika, sallallahu alejhi ve sellem.

� Bilježi Buharija, br. 3176.


� Bilježe Buharija, br. 7118., i Muslim, br. 2902.


� Bilježe Buharija, br. 7093., i Muslim, br. 2905., i ovo je njegova verzija.

